
Guru baharu mengalami proses penyesuaian kerja yang sukar. Pada awal kerjaya 
mereka diharapkan dapat menunjukkan kompetensi dan prestasi kerja yang baik. 
Walau bagaimanapun, kegagalan guru baharu terlatih dalam menghadapi cabaran 
semasa proses transisi dan proses penyesuaian kerja boleh menjejaskan profesionalisme 
mereka. Oleh itu kajian ini bertujuan untuk mengenal pasti peranan faktor individu 
iaitu efikasi-kendiri dan kesepadanan individu-pekerjaan terhadap penyesuaian kerja. 
Peranan faktor organisasi iaitu mentoran dan budaya sekolah turut dikaji. Kajian ini 
turut bertujuan mengenal pasti perbezaan dalam penyesuaian kerja berdasarkan faktor 
kelulusan ikhtisas dan tempoh perkhidmatan. Kerangka kajian ini telah dibina 
berdasarkan teori penyesuaian kerja oleh Dawis dan Lofquist (1984). Kajian tinjauan ini 
melibatkan 183 orang guru baharu yang dipilih melalui persampelan rawak mudah 
yang berkhidmat di Sekolah-Sekolah Kebangsaan di Kuala Lumpur bagi tahun 2011, 
2012 dan 2013. Borang soal-selidik digunakan sebagai instrumen semasa pengumpulan 
data. Data kuantitatif dianalisis secara deskriptif dan inferensi menggunakan program 
SPSS versi 19.  
 
Dapatan kajian menunjukkan guru baharu mempunyai persepsi kesepadanan individu-
pekerjaan pada tahap paling tinggi manakala persepsi terhadap budaya sekolah berada 
tahap paling rendah. Analisis ANOVA menunjukkan tidak terdapat perbezaan dalam 
penyesuaian kerja guru baharu berdasarkan faktor kelulusan ikhtisas dan tempoh 
perkhidmatan. Hasil analisis korelasi pula menunjukkan wujudnya hubungan positif  
dan signifikan antara mentoran, efikasi-kendiri, kesepadanan individu-pekerjaan dan 
budaya sekolah dengan penyesuaian kerja.  
 
Dapatan analisis regresi pelbagai, kaedah ‘Enter’ menunjukkan budaya sekolah  dan 
efikasi-kendiri memberikan sumbangan kepada penyesuaian kerja. Walau 
bagaimanapun budaya sekolah memberikan sumbangan yang terbesar sebanyak 23.2% 
terhadap varians dalam penyesuaian kerja guru baharu. Maka, kajian ini membuktikan 
efikasi-kendiri, kesepadanan individu-pekerjaan, mentoran dan budaya sekolah adalah 
faktor individu dan persekitaran yang berhubung kait dengan penyesuaian kerja. Hasil 
kerja telah memberi sumbangan teori dan praktikal dalam pembangunan sumber 
manusia di peringkat sekolah rendah. Ia juga membantu penyelidik dan pengamal 
pembangunan sumber manusia di peringkat Kementerian Pendidikan Malaysia dalam 
memahami isu-isu penyesuaian kerja guru-guru baharu di sekolah rendah. 

Abstract of thesis presented to the Senate of Universiti Putra Malaysia in fulfillment of 
the requirement for the degree of Master of Science 

 
THE INFLUENCE OF INDIVIDUAL-WORKFACTORS ON WORK 

ADJUSTMENTAMONG NOVICE TEACHERSIN NATIONAL PRIMARY SCHOOLS IN 
KUALALUMPUR 

 
By 

VICHETERA A/P RAJAGANI  

February 2015 

Chairman   : Nor Wahiza Binti Abdul Wahat, PhD 
Faculty    : Educational Studies   
 
Novice teachers generally face a lot of challenges in adjusting to their work 
environment. They are expected to be competent and maintain a high level of 
performance from the beginning of their careers. The failure of trained teachers in facing 
the challenges of the work transition process and work adjustment process may affect 
their level of professionalism. Therefore, this study aims to identify the role of 
individual factors such as self-efficacy and person job-fit toward work adjustment 
among novice teachers. Besides that, the role of organizational factors such as mentoring 
and school culture are also studied. This study is also aimed at identifying the 
differences in work adjustment based on academic qualification and the length of 
service. The framework of this study was constructed based on the theory of work 
adjustment by Dawis and Lofquist (1984). This study involved 183 new teachers chosen 
through a simple random sampling method involving novice teachers in national 
primary schools in Kuala Lumpur, from 2011-2013. Questionnaires were used to collect 
data for this study. Descriptive and inferential analyses of data were carried out using 
SPSS version 19. 
 
Novice teachers indicate a level of person-job fit but their perception towards school 
culture was at the lowest level. Results of ANOVA showed that there were no 
significant differences in work adjustment based on academic qualification and length 
of service. A correlation analysis shows positive and significant relationships between 
work adjustment and mentoring, self-efficacy, person job-fit and school culture.  
 
Multiple regression using “Enter” analysis showed that school culture and self-efficacy 

contribute towards work adjustment. School culture provides the largest contribution of 
23.2% of variance towards in work adjustment among new teachers. Thus, this study 
proves that self-efficacy, individual-job congruity, mentoringandschool 
cultureareindividualand environmentalfactorsassociatedwithwork adjustment. 
Italsohelpsresearchersand practitioners of human resource development at the 
Ministryof Educationto understand the issues of  work adjustment among novice 
teachersinprimary schools. 

BAB I 

 

PENDAHULUAN 

 
Bab ini mengandungi latar belakang kajian, pernyataan masalah, persoalan kajian, objektif 
kajian, limitasi kajian, kepentingan kajian dan definisi istilah yang berkaitan dengan kajian ini. 
 
 

Latar belakang Kajian 
 
 

Sektor pendidikan diberikan kepercayaan dan peranan utama serta dianggap wahana untuk 
mencapai hasrat membentuk perpaduan berbilang kaum di samping membangunkan ekonomi 
negara.  Sebagai sebuah negara yang sedang membangun Malaysia tidak terkecuali daripada 
mengalami perubahan dalam sistem pendidikan yang menjadi pemangkin kepada 
pembangunan negara. Dasar Kementerian Pendidikan Malaysia adalah untuk memartabatkan 
profesion keguruan dengan meningkatkan kualiti dan kerjaya guru agar mereka lebih fleksibel, 
berpengetahuan dan lebih cekap terutama apabila mereka ditempatkan di sekolah dan bermula 
sebagai guru baharu.  
 
Mesyuarat Susulan Jemaah Menteri Bil.7 / 2013 yang diadakan pada 27 September 2013 telah 
membuat pemilihan visi dan misi Kementerian Pendidikan Malaysia (KPM) yang baru. Misi 
Kementerian Pendidikan Malaysia adalah melestarikan sistem pendidikan yang berkualiti 
untuk membangunkan potensi individu bagi memenuhi aspirasi negara.  Bab 5 dalam Pelan 
Pembangunan Pendidikan Malaysia 2013-2015 adalah mengkaji peranan guru dan pemimpin 
sekolah yang merupakan barisan hadapan sistem pendidikan negara, dengan memberi 
tumpuan tentang cara meningkatkan kualiti dan sokongan untuk guru dan pemimpin sekolah. 
Ini menunjukkan kepentingan penyesuaian kerja dalam kalangan guru baharu supaya mereka 
dapat memberikan perkhidmatan yang berkualiti. 
 
 
Guru Baharu 
 
 
Bahagian Pendidikan Guru (BPG) ialah bahagian di KPM yang mengendalikan Program 
Pendidikan Perguruan Pra-perkhidmatan dan Kursus Dalam Perkhidmatan. Program pendidik 
keguruan berhasrat untuk memenuhi Falsafah Pendidikan Kebangsaan dan Falsafah 
Pendidikan Guru untuk melahirkan guru yang profesional, berketerampilan, berdaya tahan, 
berakhlak mulia, mengamalkan nilai-nilai murni, berdaya fikir dan cekap teknologi. Salah satu 
matlamat utama BPG adalah melatih guru permulaan untuk memenuhi keperluan Kementerian 
Pendidikan Malaysia. Bagi memenuhi keperluan KPM tersebut guru baharu di peringkat 
permulaan kerjaya mereka perlu menyesuaikan diri dengan baik bagi memudahkan mereka 
memenuhi tuntutan tugas-tugas yang dikehendaki.Jumlah keseluruhan guru di Malaysia 
semakin meningkat dari tahun ke tahun. Sehingga 30 April 2014 jumlah guru di Malaysia 
adalah seramai 424, 741 orang.  

Jadual 1-1 : Jumlah Guru di Malaysia pada 30 April 2014 
 

Lelaki   Perempuan   Jumlah 
 
Rendah   73, 359   170, 259    243, 618 
Menengah  55, 343   125, 780    181, 123 
 
Jumlah   128, 702   296, 039    424, 741 
 
Sumber: Data EMIS 30 April 2014, Kementerian Pendidikan Malaysia. 
 
Setakat ini pelbagai usaha telah dilakukan oleh kerajaan untuk meningkatkan kualiti guru. Ini 
termasuklah menaikkan taraf kurikulum latihan perguruan dan mengemas kini kurikulum latihan (KPM, 
1996). Pada Ogos 1996, semua maktab perguruan di Malaysia telah menggantikan Kurikulum Asas 
Perguruan. Dengan perubahan ini, kelayakan bagi seseorang guru telah dinaikkan taraf daripada 
peringkat sijil kepada peringkat diploma.  
 
Usaha-usaha yang telah dibincangkan di atas mempunyai satu matlamat yang nyata iaitu untuk 
melahirkan guru yang berkualiti dan membina perwatakan guru yang mulia, berpengetahuan, kreatif 
serta berdaya tahan melalui kurikulum yang komprehensif. Meskipun usaha-usaha ini telah dilakukan 
dan menampakkan keberkesanannya dalam konteks melahirkan guru terlatih pada peringkat sekolah 
rendah dan menengah tetapi masih ramai belum berpuas hati dengan tahap kualiti guru baharu (Yusoff, 
Malaya dan Pendidikan, 1999).  
 
 
 
Masalah Guru Baharu 
 
 
Walaupun usaha meningkatkan kualiti guru terus dilakukan namun masyarakat sering memberi 
pandangan dan teguran mengenai guru yang dihasilkan oleh institusi perguruan. Kebanyakan daripada 
pandangan dan teguran itu adalah mengenai kualiti guru yang tidak mencapai tahap yang diharapkan. 
Guru dikatakan tidak cekap dalam menjalankan tugas yang diamanahkan. Sering kedengaran rungutan 
bahawa guru sibuk mengajar tetapi pembelajaran tidak berlaku, murid tidak faham apa yang diajar guru, 
guru salah beri maklumat, pencapaian dalam peperiksaan tidak memuaskan di samping gejala sosial 
remaja yang berleluasa semuanya disalahkan pada pihak guru. 
 
Telahan seperti ini memberi imej yang kurang baik kepada institut perguruan. Terdapat juga pelatih 
yang cemerlang di institusi perguruan tidak pula cemerlang di sekolah seolah-olah mereka kurang 
prihatin untuk menerapkan pelbagai teori, pedagogi dan pendekatan pengajaran yang dipelajari. Mereka 
tidak dapat menyesuaikan diri dengan ilmu dan kemahiran yang dipelajari serta mengaplikasikannya di 
dalam pengurusan bilik darjah secara berkesan. Mereka juga dikatakan pasif, tidak kreatif, 
membosankan, tidak inovatif, tidak imaginatif dan tidak dapat merangsang pembelajaran murid (Boon 
dan Jemon, 2011).  
 
 
Tranformasi Guru Baharu 
 
 
Peralihan daripada pelatih kepada guru yang berkhidmat sepenuhnya di sekolah mewujudkan 
transformasi kerja. Mereka digelar sebagai guru baharu, guru permulaan atau guru novis. Pengaruh 
konteks sekolah dan pengalaman latar belakang personal individu semasa pendidikan pra perkhidmatan 

dikenal pasti sebagai variabel-variabel penting yang menyumbang kepada  pengalaman awal pengajaran 
mereka (Flores & Day, 2006). Oleh demikian transisi guru pelatih kepada guru baharu seharusnya 
menjadi sesuatu yang tidak bermasalah ataupun sukar.  
 
Namun terdapat banyak kajian yang menunjukkan golongan ini mengalami kejutan realiti, cabaran, 
bebanan tugas, konflik kendiri dan masalah penyesuaian diri. Kajian-kajian di dalam negara dan kajian-
kajian di luar negara masih mendapati guru-guru baharu sukar menyesuaikan diri dengan profesion 
mereka  (Vennman, 1984; Corcoran, 1981; Dropkin dan Taylor, 1963). Krisis profesionalisme keguruan 
perlu diberikan perhatian yang serius kerana guru merupakan agen utama sebagai pembentuk wajah 
kepimpinan dan pemacu pembangunan ekonomi negara (Awang Had, 1998). Hoffman, Edwards, 
O’Neal, Barnes dan Paulissen(1986) menyatakan kejayaan seseorang guru baharu menyesuaikan dan 
membiasakan diri dalam situasi persekitaran yang baru adalah penting untuk perkembangan kerjaya 
dalam profesion keguruan. 
 
 
Isu Penyesuaian Kerja 
 
 
Isu penyesuaian kerja telah banyak memenuhi ruang perbincangan psikologi organisasi dan 
pembangunan kerjaya. Tumpuan terhadap isu penyesuaian kerja ini di perhebatkan lagi oleh faktor 
pengubah seperti penstrukturan semula organisasi dan revolusi teknologi (Erez, 1994). Lantaran 
perubahan sebegini, berlakulah tuntutan ke atas para pekerja untuk menyesuaikan diri dengan tuntutan 
pekerjaan yang baru. Oleh itu para pekerja harus sentiasa melengkapkan diri dengan pengetahuan, sikap 
dan kemahiran baru supaya mereka dapat bekerja dengan lebih lancar dan efisien.   

 
Sebenarnya penyesuaian kerja merupakan isu yang tidak dapat dielak oleh guru baharu. Pada waktu 
permulaan kerjaya mereka, setiap guru perlu menyeimbangkan dirinya dengan tuntutan pekerjaan atau 
persekitaran kerja yang baru. Penyesuaian kerja menggambarkan keupayaan individu untuk 
menyesuaikan diri dengan pelbagai keadaan ataupun menukarkan keadaan di sekelilingnya mengikut 
keperluannya (Super & Knasel, 1979).Kecenderungan seseorang mengawal dan merancang penyesuaian 
perubahan yang dialami dalam kerjayanya serta tugas-tugas atau tanggungjawab kerjanya 
menggambarkan darjah kapasiti ataupun sejauh mana kemampuan ‘penyesuaian kerja’ seseorang 
individu.  

 
Reese (2010) mengemukakan “programmentoran  yang direka dengan baik meningkatkan kadar 
pengekalan guru baharu dengan memperbaiki sikap mereka, rasa keberkesanan dan kemahiran 
pengajaran” (p.11).  Ini menunjukkan bahawa bimbingan mentor menyumbang kepada proses 
penyesuaian kerja guru baharu. Selain daripada itu, budaya sekolah, peraturan sekolah, kurikulum, 
pengagihan masa, pengaruh daripada guru-guru, rakan sejawat, ciri-ciri sekolah dan corak pentadbiran 
sekolah memainkan peranan penting dalam proses penyesuaian diri dan kerja guru baharu (Guyton dan 
Byrd, 2000; Hebert dan Worthy, 2001).  
 
Saks (1995) serta Saks dan Ashforth (2000) pula menyatakan efikasi-kendiri memudahkan penyesuaian 
kerja orang baru dalam organisasi. Maka adalah wajar bagi penyelidik melihat hubungan antara efikasi-
kendiri dengan penyesuaian kerja. Di samping itu, pemilihan kerjaya oleh seseorang pekerja juga akan 
turut mempengaruhi proses penyesuaian kerja. Kesepadanan yang tinggi antara individu dan pekerjaan 
dapat meningkatkan komitmen yang tinggi terhadap organisasi yang menjurus kepada penyesuaian 
kerja individu tersebut (Behery, 2009). 
 
Lantaran itu, dalam kajian ini fokus penyelidik adalah melihat sama ada, mentoran, efikasi-kendiri, 
kesepadanan individu-pekerjaan dan budaya sekolah dapat membantu guru baharu untuk 
menyesuaikan diri terhadap pekerjaan dan tugas-tugas yang baru di sekolah.O’Connell, McNeely dan 

Hall (2008) telah mengenal pasti beberapa faktor daripada adaptasi personal (individu) mempunyai 
perkaitan yang kuat terhadap gender, kedayaupayaan terus diambil bekerja, tahap pendidikan dan 
sokongan pihak pengurusan. Dalam kajian tersebut, penyelidik mendapati terdapat hubungan yang 
positif antara tahap pendidikan dan adaptasi personal.  Semakin tinggi tahap pendidikan seseorang 
maka proses penyesuaian kerja berlaku dengan mudah. Namun demikian, tempoh perkhidmatan pula 
didapati mempunyai hubungan yang negatif terhadap adaptasi personel.Justeru itu, dalam kajian ini 
juga penyelidik menjangkakan bahawa terdapat perbezaan yang signifikan dalam penyesuaian kerja 
guru baharu berdasarkan kelulusan ikhtisas dan tempoh perkhidmatan. 

 
 
 

Pernyataan Masalah Kajian 
 
 
Boon dan Jemon(2011) telah menyatakan bahawa tahun pertama mengajar merupakan tempoh yang 
paling genting. Pada masa ini guru baharu dikatakan akan bertembung dengan satu suasana yang tidak 
sama dengan suasana latihan. Guru baharu mungkin akan meninggalkan pekerjaan jika mereka rasa 
sukar untuk menyesuaikan diri (Boon dan Jemon, 2011). Tiga tahun yang pertama adalah masa yang 
paling kritikal sebagai guru kerana mereka memerlukan bantuan untuk menyesuaikan diri mereka 
dalam bidang pengajaran supaya mereka akan kekal dalam jawatan perguruan (Reese, 2010). Justeru itu, 
penyelidik melihat betapa pentingnya penyesuaian kerja dalam kalangan guru baharu.  

 
Proses sosialisasi dan adaptasi menjadi lebih mudah apabila terdapat mentor berpengalaman 
membimbing dan memberi panduan tentang budaya sekolah (Nor Emy, 2012).Namun  begitu kajian 
mengenai mentoran dengan adaptasi kerjaya dalam kalangan guru baharu amat kurang di negara kita 
(Nor Emy, 2012).Nor Emy (2012) juga menyatakan bahawa amat sedikit kajian yang telah memfokuskan 
persepsi dan penilaian individu terhadap adaptasi kerjaya, tingkah laku adaptasi, pencapaian adaptasi 
dan penyesuaian kerjaya (Nor Emy, 2012). Taormina (2009) dalam kajiannya menyatakan sosialisasi 
pekerja sangat berkait rapat dengan budaya sesebuah organisasi. Ini menunjukkan bahawa budaya 
sekolah turut akan mempengaruhi proses penyesuaian kerja guru baharu.Maka adalah wajar bagi 
penyelidik melihat hubungan budaya sekolah dengan penyesuaian kerja.  

 
Selain daripada itu Richard (2012) dalam kajiannya mendapati bahawa terdapat hubungan yang 
signifikan antara kesepadanan individu-pekerjaan dengan kepuasan kerja guru baharu. Namun begitu, 
amat sedikit kajian yang telah memfokuskan persepsi dan penilaian individu terhadap kesepadanan 
kerjanya dilaksanakan terhadap adaptasi kerjaya, tingkah laku adaptasi, pencapaian adaptasi dan 
penyesuaian kerjaya terutama memfokuskan di tempat kerja (Nor Emy, 2012). Dengan itu penyelidik 
ingin mengkaji hubungan pemboleh ubah tersebut dengan penyesuaian kerja.Selain itu walaupun 
efikasi-kendiri memudahkan proses penyesuaian kerja orang baru dalam organisasi, tetapi kajian 
empirikal mengenai penerokaan hubungan antara  efikasi-kendiri dan pengeluaran kerja ilmiah oleh ahli 
fakulti adalah terhad, (Hemmings dan Kay, 2010). 
 
Di samping itu kajian ini juga cuba mengisi gap teoretikal yang wujud dalam teori penyesuaian kerja. 
Berdasarkan kajian-kajian lepas didapati kajian yang melihat hubungan antara faktor individu dan faktor 
persekitaran organisasi dengan penyesuaian kerja menggunakan teori penyesuaian kerja oleh Dawis dan 
Lofquist adalah amat terhad (Nor Emy, 2012). 
 
Justeru itu, penyelidik melihat hubungan antara faktor individu dan faktor persekitaran organisasi yang 
menyumbang kepada penyesuaian kerja menggunakan teori penyesuaian kerja oleh Dawis dan Lofquist. 
Berdasarkan kajian literatur walaupun terdapat kajian-kajian lepas mengenai mentoran, efikasi-kendiri, 
kesepadanan individu-pekerjaan dan budaya sekolah dengan penyesuaian kerja, namun belum terdapat 
satu kajian komprehensif yang melihat hubungan antara faktor individu (efikasi-kendiri dan 

kesepadanan individu) dan faktor persekitaran organisasi (mentoran dan budaya sekolah) dengan 
penyesuaian kerja secara menyeluruh.   
 
Kebanyakan kajian-kajian lepas seperti kajian penyesuaian kerja ekspatriat dan prestasi kerja 
(Muhammad Awais, Mohamed Battour, Ahmed Rageh, 2013), kajian karekteristik pekerjaan dan 
penyesuaian kerja graduan baru di Thailand (Khahan dan Peerapong, 2013), kajian karekteristik 
pekerjaan dan adaptasi pekerja (Odion dan Vivian, 2012), kajian penyesuaian kerja oleh pendatang baru 
(Holleran, 2013)hanya mengkaji faktor individu dan faktor  persekitaran organisasi yang menyumbang 
kepada penyesuaian kerja secara berasingan. Maka di dalam kajian ini penyelidik melihat hubungan 
antara faktor individu (efikasi-kendiri dan kesepadanan individu) dan faktor persekitaran organisasi 
(mentoran dan budaya sekolah) yang menyumbang kepada penyesuaian kerja secara menyeluruh. 

 
 

Kepentingan Kajian 
 
 

Kajian tentang penyesuaian kerja guru baharu di Malaysia masih kurang mendapat perhatian dalam 
kalangan para penyelidik tempatan, walaupun di Barat usaha-usaha awal bagi menjawab persoalan 
berhubung pengenalan kepada konstruk adaptasi kerjaya telah dibuat oleh (Super dan Knasel, 1981).  
Penemuan daripada kajian ini akan dapat menyumbang kepada bidang ilmu penyesuaian kerja serta 
faktor-faktor hubungannya dengan mentoran, efikasi-kendiri, kesepadanan individu-pekerjaan dan 
budaya sekolah dalam kalangan guru baharu. 
 
Hasil dapatan kajian ini juga akan dapat menyokong Teori Penyesuaian Kerja oleh Dawis dan Lofquist 
(1984) kerana kebanyakan kajian lepas yang menggunakan teori ini telah dijalankan di negara-negara 
barat. Sebaliknya kajian penyelidik menggunakan sampel dan lokasi di Malaysia sendiri. Maka hasil 
dapatan kajian tersebut akan memberikan sumbangan yang baru bagi menyokongTeori Penyesuaian 
Kerja Dawis dan Lofquist (1984). 
 
 Hasil kajian ini juga akan dapat dimanfaatkan oleh pihak-pihak yang terlibat secara langsung dan tidak 
langsung dalam program pendidikan guru. Guru-guru baharu adalah subjek kajian yang perlu diberi 
perhatian khusus kerana maklumat dan hasil kajian ini akan dapat membantu mereka agar lebih bersedia 
dan berkeyakinan menghadapi cabaran yang bakal mereka temui di awal kerjaya mereka. 
 
Dengan mengetahui maklumat kajian ini, pihak pengurusan sekolah juga akan dapat menyediakan 
program mentoran yang efektif dan berfokus kepada profesional atau personal guru-guru baharu. Ini 
akan membolehkan proses penyesuaian guru-guru baharu berlaku dengan lebih licin dan mudah. 
 
 
 

Objektif Kajian 
 
 
Objektif Umum  
 
 
Kajian ini bertujuan mengenal pasti hubungan antara mentoran, efikasi-kendiri, kesepadanan individu-
pekerjaan dan budaya sekolah dengan penyesuaian kerja dalam kalangan guru baharu di sekolah 
kebangsaan harian biasa di Kuala Lumpur. 

Objektif Khusus 
 
Objektif khusus bagi kajian ini ialah: 
 

(i) Menentukan tahap mentoran, efikasi-kendiri, kesepadanan individu-pekerjaan, budaya 
sekolah dan penyesuaian kerja guru baharu. 

(ii) Menentukan perbezaan dalam penyesuaian kerja berdasarkan kelulusan ikhtisas dan tempoh 
perkhidmatan.  

(iii) Menentukan hubungan antara mentoran, efikasi-kendiri, kesepadanan individu-pekerjaan 
dan budaya sekolah dengan penyesuaian kerja guru baharu. 

(iv) Menentukan pemboleh ubah-pemboleh ubah yang mempengaruhi penyesuaian kerja dalam 
kalangan guru baharu. 

 
 
 

Limitasi Kajian 
 
 

Kajian ini terbatas kepada sekolah kebangsaan harian biasa di Kuala Lumpur yang mempunyai guru-
guru baharu (GST) yang tempoh perkhidmatannya antara satu hingga tiga tahun.Penyelidik memilih 
guru-guru baharu yang berkhidmat dalam tempoh satu hingga tiga tahun semasa perkhidmatan sebagai 
subjek kajian. Dalam tempoh tersebut guru-guru baharu adalah dalam tempoh percubaan dan belum 
disahkan jawatan.  
 
Guru baharu juga dikenali sebagai Guru Sandaran Terlatih (GST) di sekolah. Guru baharu yang dipilih 
penyelidik telah memenuhi syarat-syarat sebagai Guru Sandaran Terlatih (GST) iaitu mereka telah lulus 
dan tamat latihan perguruan dari institusi-institusi pendidikan guru dan fakulti pendidikan di universiti-
universiti awam. 
 
Kesahihan dan kebolehpercayaan kajian bergantung sepenuhnya daripada kejujuran responden 
menjawab soal-selidik. Dapatan kajian hanya menunjukkan keputusan terkini. Ini disebabkan keputusan 
daripada kajian akan berubah akibat daripada perubahan masa, iklim sekolah dan penemuan-penemuan 
daripada kajian-kajian akan datang. Di samping itu dapatan kajian tidak boleh digeneralisasikan kepada 
bilangan guru baharu yang berkhidmat di sekolah menengah, sekolah asrama penuh, sekolah agama, 
sekolah kawalan, sekolah jenis kebangsaan dan sekolah kluster di Malaysia. 

 
 
 

Definisi Istilah 
 
 

Antara konstruk yang terlibat dalam kajian ini ialah guru baharu, penyesuaian kerja, mentoran, efikasi-
kendiri, kesepadanan individu-pekerjaan dan budaya sekolah. 
 
 
Guru Baharu 
 
Definisi konseptual:Hobson, Ashby, Malderez dan Tomlinson (2009) mendefinisikan guru baharu 
sebagai guru yang telah menduduki ‘Programmes of Initial Teacher Preparation’ (ITP) dan dalam tiga tahun 
pertama perkhidmatan mereka dikenali guru bertauliah (‘qualified teachers’).  

Definisi operasional:Dalam kajian ini guru baharu didefinisikan sebagai guru terlatih (bertauliah) dan 
berkhidmat kurang dari tiga tahun iaitu dalam tempoh percubaan serta belum disahkan dalam jawatan 

 
 

Penyesuaian Kerja 
 
Definisi konseptual: Black (1988) mendefinisikan penyesuaian kerja sebagai keselesaan individu secara 
psikologi untuk menghadapi pelbagai aspek pekerjaan seperti tanggungjawab penyeliaan dan tugasan 
yang lain dalam sesebuah keadaan yang baru. 
 
Definisi operasional: Dalam kajian ini penyesuaian kerja didefinisikan sebagai satu penilaian subjektif 
oleh guru baharu tentang keupayaan mereka untuk menyesuaikan diri dengan tuntutan kerja, piawaian 
prestasi pekerjaan dan tawaran ganjaran di dalam persekitaran kerja yang baru. Ia di ukur menggunakan 
skala penyesuaian kerja. 
 
 
 
Mentoran 
 
 
Definisi konseptual: Mentoran boleh didefinisikan sebagai aktiviti yang dilakukan dengan niat untuk 
memadankan individu yang tidak berpengalaman dengan pasangan berpengalaman dengan tujuan 
untuk membimbing dan mengasuh perkembangan (Pitton, 2006).  
 
Definisi operasional: Di dalam kajian ini mentoran didefinisikan sebagai persepsi guru baharu terhadap 
perhubungannya dengan mentor yang berperanan utama terhadap keberkesanan pelaksanaan program 
mentoran di sekolah.  
 
 
 
Efikasi-Kendiri 
 
 
Definisi konseptual:Bandura (1993) menerangkan bahawa efikasi-kendiri adalah kepercayaan individu 
terhadap keupayaannya untuk menyelaras dan melaksanakan tindakan-tindakan yang diperlukan 
selaras dengan aras keupayaan yang dimiliki untuk mencapai hasil yang dikehendaki. 
 
Definisi operasional: Di dalam kajian ini efikasi-kendiri didefinisikan sebagai keyakinan seseorang 
terhadap dirinya untuk melaksanakantugas yang diperlukan.  
 
 
Kesepadanan individu-pekerjaan  
 
 
Definisi Konseptual: Kesepadanan individu-pekerjaan ialah kesepadanan antara pengetahuan, 
kemahiran dan kebolehan seseorang individu terhadap tuntutan kerjanya (Sekiguchi, 2004).  
 
Definisi Operasional: Di dalam kajian ini penyelidik mendefinisikan kesepadanan individu-pekerjaan 
dilihat sebagai keperluan tuntutan kerja dan keupayaan individu.  
 
Budaya sekolah  

Definisi Konseptual: Budaya sekolah pula ialah personaliti atau keperibadian sekolah yang 
mempengaruhi cara sesuatu kerja itu dijalankan. Budaya sekolah selalunya dihuraikan dengan “inilah 
cara kita melakukan kerja disini” (Ruhani, 2009).  
 
Definisi Operasional: Budaya sekolah dalam kajian ini melihat sekolah sebagai satu komuniti. Item yang 
dikaji di bawah budaya sekolah dalam kajian ini ialah iklim sekolah, komuniti pembelajaran dan 
penyelesaian masalah secara kolektif. 

